Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA
CERTIFICO: QUE O PLENO DESTE CONCELLO LEVOU A CABO SESIÓN EXTRAORDINARIA O DÍA 4 DE FEBREIRO DE 2008, DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN EXTRAORDINARIA LEVADA A CABO POLO PLENO DO CONCELLO O DÍA 4 DE FEBREIRO DE 2008.-

No Salón de Sesións da Casa do Concello de Ames, ás vinte horas e trinta minutos do día catro de febreiro de dous mil oito, reúnese o Pleno do Concello en sesión extraordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia dos señores concelleiros/as seguintes:

	Grupo municipal socialista
	Grupo municipal do Partido Popular
	Grupo municipal do BNG

	Patricia Conde Lois 
Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos


	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira
 Bernardo Moar Miguez

José Pérez Bello

Alfonso Rey López


	Olalla Alvite del Río 
Xosé M. Fernández López 

David Santomil Mosquera

Victor Vicente Díaz

Mercedes Vidal Baamonde 




Asiste o señor interventor do Concello, don José Antonio Rueda de Valenzuela.

Actúa como secretaria a titular da Corporación, dona Rosa-Ana Prada Queipo.

Punto único.- Cuestión de confianza vinculada ao orzamento municipal 2008 rexeitado en sesión plenaria o día 20 de xaneiro de 2008. 

Toma a palabra o señor alcalde don Carlos Antonio Fernández Castro para dicir: “A convocatoria deste pleno obedece á presentación dun escrito asinado por esta alcaldía presentando unha cuestión de confianza vinculada ao orzamento municipal 2008. O escrito di así: 

“Carlos Antonio Fernández Castro, alcalde deste concello, de conformidade có disposto no artigo 197 bis da Lei Orgánica 5/1985 de 19 de xuño de Réxime Electoral Xeral, expón: 

Primeiro.- O rexeite dos orzamentos presentados por esta alcaldía en sesión plenaria de 30 de xaneiro de 2008 que obriga a continuar coa prórroga dos orzamentos municipais 2006, dificulta a acción de goberno.

Segundo.- Que se fai necesario contar coa confianza da corporación aos efectos de poder proseguir o labor iniciado dende o día da miña elección como alcalde, por todo elo,

PLANTEXO

Unha cuestión de confianza nos temos contidos no artigo 197 bis, da Lei Orgánica 5/1985 de 19 de xuño de Réxime Electoral Xeral e a vinculo á aprobación do orzamento municipal 2008 que foi rexeitado en sesión plenaria de 30 de xaneiro de 2008.

Ames,  31 de xaneiro de 2008.”

Como consecuencia realizase a convocatoria deste pleno ao que antes me refería existindo respecto deste asunto un informe de secretaría que di así:

“ANTECEDENTES:

En sesión plenaria celebrada o día 30 de xaneiro de 2008, someteuse a aprobación o orzamento municipal correspondente ao exercicio 2008 que foi dictaminado en Comisión Informativa de 23 de novembro de 2007. O orzamento foi rexeitado cos votos a favor dos nove representantes do grupo municipal socialista e os votos en contra dos sete representantes do grupo municipal popular e dos cinco representantes do grupo municipal do BNG, na propia sesión ao remate da votación o alcalde manifestou a súa intención de convocar un pleno extraordinario para o día 4 de febreiro ao obxecto de plantexar unha cuestión de confianza vinculada a aprobación do orzamento municipal 2008.

Lexislación aplicable:

Lei Orgánica 5/1985, de 19 de xuño de Réxime Electoral Xeral, Lei  7/1985 de 2 de abril, Reguladora das Bases de Réxime Local.

En base aos antecedentes e da lexislación que resulta aplicable emítese por parte da Secretaría o seguinte informe:

Fundamentos de dereito:

1º Definición.

A cuestión de confianza é un instrumento de estabilidade para o goberno municipal introducido pola modificación da Lei Reguladora das Bases de Réxime Local 7/85 realizada pola Lei 11/1999.

2º Réxime xurídico.

A Lei Orgánica do Réxime Electoral Xeral regula a cuestión de confianza, concretamente no artigo 197 bis establecendo que o alcalde poderá propoñer ao pleno unha cuestión de confianza vinculada a aprobación ou modificación de calquera de varios asuntos entre eles, apartado a, os orzamentos anuais.

3º Quórum.

A presentación da cuestión de confianza vinculada ao acordo sobre algún dos asuntos sinalados no Artigo 197 bis punto 1 da Lei Orgánica do Réxime Electoral Xeral, figurará expresamente no correspondente punto da orde do día do pleno, requiríndose para a aprobación o quórum de votación esixido pola Lei 7/1985 de 2 de abril Reguladora das Bases de Réxime Local para o asunto ao que se vincula, no suposto que nos ocupa o quórum de votación é o de maioría simple que é a esixida pola Lei Reguladora das Bases de Réxime Local para a aprobación dos orzamentos.

4º Sistema de votación.

A votación da cuestión de confianza efectuarase en todo caso mediante o sistema nominal de chamamento público Artigo 197 bis punto 2 da Lei Orgánica do Réxime Electoral Xeral.

5º Requisitos.

Para a presentación da cuestión de confianza será requisito previo que o acordo correspondente fora debatido en pleno e que este non obtivese a maioría necesaria para a súa aprobación, Artigo 197 bis punto 3 da Lei Orgánica do Réxime Electoral Xeral, está esixencia cúmprese no suposto que nos ocupa pois o orzamento municipal 2008 foi rexeitado en sesión plenaria celebrada o día 30 de xaneiro deste ano.

6º Efectos.

A cuestión de confianza vinculada a aprobación ou modificación dos orzamentos anuais ten unha tramitación específica regulada no parágrafo quinto do Artigo 197 da Lei Orgánica, e así entenderase outorgada a confianza e aprobado o orzamento se no prazo dun mes desde que se votara o rexeitamento da cuestión de confianza non se presenta unha moción de censura con candidato alternativo a alcaldía ou de presentarse non prospera.

7º Limitacións.

Cada alcalde non poderá propoñer máis dunha cuestión de confianza en cada ano contado dende o inicio do seu mandato nin máis de dúas durante a duración total do mesmo, e non se poderá propoñer unha cuestión de confianza no derradeiro ano de mandato de cada Corporación. Tampouco se poderá propoñer unha cuestión de confianza dende a presentación da moción de censura e ata a votación da mesma. Os concelleiros e concelleiras que votasen a favor dun asunto que fora vinculado a unha cuestión de confianza non poderán firmar unha moción de censura contra o alcalde que o plantexara ata que transcorra un prazo de seis meses, así mesmo durante o indicado prazo ditos concelleiros non poderán emitir un voto contrario ao asunto ao se tivese vinculado a cuestión de confianza sempre que sexa sometido a votación nos mesmos termos e no caso de emitir dito voto contrario este será considerado nulo.

Conclusión.

Rexeitado en sesión plenaria de 30 de xaneiro de 2008 o orzamento municipal presentado pola presidencia, poderá convocarse coa antelación de dous días hábiles sesión plenaria extraordinaria na que o alcalde presente unha cuestión de confianza vinculada a aprobación do orzamento municipal. A confianza entenderase outorgada por maioría simple por ser este o quórum de votación esixido para a aprobación do orzamento. De non prosperar a cuestión de confianza co voto da maioría simple entenderase outorgada a mesma se no prazo dun mes dende que foi rexeitada non se presenta unha moción de censura ou no caso de presentarse esta non prospera.”

A cuestión de confianza é unha figura introducida pola Lei Orgánica 8/1999 vinculada a proxectos concretos entre eles a aprobación dos orzamentos da corporación, e trata de dotar aos concellos dun instrumento que permita superar situacións de rixidez ou de bloqueo no proceso de toma de decisións, en materias concretas como o orzamento, que teñen a máxima transcendencia no desenvolvemento do goberno municipal. Incorporase así ao ámbito local un novo instituto propio do réxime parlamentario, que a nosa Constitución regula no artigo 112 a instancia do Presidente do Goberno que a pode plantexar ante o Congreso dos Deputados sobre o seu programa ou sobre unha declaración de política xeral. Esta figura é trasladada a democracia local para resolver hipotéticas situacións de inestabilidade política nas que resulta necesario ou conveniente ratificar ou reforzar a maioría que apoia ao presidente da corporación.

O resultado da votación da cuestión de confianza pode producir diversos efectos en atención ao asunto ao que se vincula. Se a cuestión de confianza vai vinculada a aprobación ou modificación dos orzamentos anuais, se non conta coa maioría necesaria non se produce automaticamente o cese do alcalde senón que se abre un período de espera de tal forma que se entendera outorgada a confianza e aprobado o proxecto do orzamento se no prazo dun mes desde que se votara o rexeitamento da cuestión de confianza non se presentara unha moción de censura con candidato alternativo a alcalde ou si esta non prospera. A diferencia do que sucede no ámbito parlamentario a cuestión de confianza só pode plantexarse respecto de determinados asuntos ou materias que o lexislador orgánico estatal considere esenciais para a vida municipal e que se refiren entre outros a aprobación do orzamento anual da entidade. Por iso, e para resolver unha hipotética situación de inestabilidade, rixidez ou bloqueo no proceso de toma de decisións sobre unha materia que ten a máxima transcendencia no desenvolvemento do goberno municipal como son os orzamentos presento esta cuestión de confianza a este pleno e preséntoa cando estou a fronte dun goberno municipal que ven gobernando con absoluta normalidade un concello emerxente, dos máis emerxentes de Galicia, un concello cun funcionamento sólido e eficaz en todas as áreas e todos os servizos, dando resposta aos problemas da cidadanía e cunha poboación dun promedio de idade xoven e por iso moito máis dinámica e esixente, preséntoa cun goberno e cun concello onde expresións como parálise ou crise nada teñen que ver coa marcha xeral do concello, e preséntoa nun concello cunha dinámica institucional e política fortemente inspirada e correctamente guiada por un goberno local forte, áxil, estable e comprometido coa xente de Ames e cos seus problemas, un goberno local que non ten máis pecado que o pecado orixinal saído das propias urnas que é un goberno de nove membros sobre un total de 21 que compoñen a Corporación municipal. Consciente pois de que temos que solventar unha aritmética que nos é adversa e poder gobernar este concello presento esta cuestión de confianza a que me someto xa desde este mesmo instante. Rematada a miña intervención ábrese un turno de intervencións para que os diferentes grupos políticos podan opinar e posicionarse no voto sobre esta cuestión de confianza.”

Intervén o voceiro do grupo municipal do BNG don Xosé Manuel Fernández López para dicir: “As primeiras palabras que vou pronunciar son para deixar de manifesto a importante audiencia que tivo a retransmisión dos orzamentos pola radio municipal o mércores pasado, dada cantidade de persoas que non estiveron presentes pero que si escoitaron, a radio municipal é un instrumento moi importante e moi útil para facer chegar a todos os veciños de Ames as diferentes opinións que hai neste pleno municipal, de aí que o grupo municipal do BNG reclame que o goberno municipal poña os medios para que todos os plenos municipais se podan retransmitir pola radio municipal e non sexa unha excepción a retransmisión dos orzamentos ou a moción de confianza senón que sexa unha práctica habitual e que cada mes todos os veciños poidan seguir os nosos debates.

Dito esto en relación aos orzamentos municipais fixen unha intervención creo que extensa o pasado mércores, abondosa en argumentos e datos e nona vou repetir, creo que sería aburrir aos nosos veciños e veciñas porque son datos que son coñecidos pero en todo caso farei un resumo moi pequeniño. Reafirmámonos na valoración feita o mércores pasado, seguimos considerando estes orzamentos como uns orzamentos avultados, irreais e irrealizables no período dun ano, creemos con todos os respectos que son froito dunha ou de varias mentes demasiado fantasiosas. Resumindo, o BNG cree que os ingresos ordinarios non son fiables, que os ingresos extraordinarios que prevé están baseados nunha venda espectacular de patrimonio municipal do solo, baséanse en hipóteses completamente contrarias a evolución do mercado inmobiliario e da construcción. Outra das características é que teñen un gasto corrente descontrolado, hai unha perda de capacidade inversora con recursos propios e o anexo de investimentos, deste orzamento entendemos que non se vai a executar polo menos na súa maioría, entre outras cousas porque carece de financiamento. Isto foi o que dixemos dunha maneira moi sintética o pasado mércores e moitos destes datos que se refiren ao mercado inmobiliario e o mercado constructivo non son só opinións miñas senón baseadas no dito pola prensa polos colexios de rexistradores, promotores, inmobiliarias da propia localidade, estudos da Caixa de Aforros que aínda onte reiteraba estas mesmas circunstancias, por se eso non fose suficiente cada día que pasa e cada noticia que sae na prensa confirma máis os nosos argumentos. Os cimentos deste orzamento están baseados en datos pouco rigorosos, a ultima confirmación déunola a delegación en Santiago de Compostela do Colexio de arquitectos de Galicia que onte na Voz de Galicia tiña titular expresivo do que estou dicindo “Los proyectos de vivienda visados en Ames cayeron a la mitad del 2007”, é dicir que houbo un 50% menos. Como os datos son moi ilustrativos voullos comentar: no ano 2005 o colexio de arquitectos visou para Ames 536 proxectos, no ano 2006 visou 808, e no 2007 visou 433, menos que no ano 2005, é dicir que a evolución do mercado inmobiliario e da construcción en Ames, vai en contra do que se afirma no orzamento municipal. No pasado ano 2007 baixaron con respecto ao 2006, 375 visados que supoñen un 46% menos. 
Recordo que o orzamento está baseado nun incremento nas licenzas de construcción concretamente dun 105% e dita comparación non se sostén, non soamente porque baixaron no ano 2007 un 46% é que ademais baixaron fundamentalmente no segundo semestre do ano, quere dicir que de xaneiro ata xuño visáronse unhas 332 vivendas pero de xullo a decembro tan só se visaron 101 vivendas o 23 % de todo o 2007. Está contrastada a evolución, non é que se estancaran senón que se reduciron case un 50% os proxectos visados no colexio de arquitectos do ano 2006 ao ano 2007, e aínda sabendo estes datos o goberno municipal fixo un orzamento que vai na dirección totalmente contraria e que prevé un crecemento en Ames absolutamente fora da realidade. O goberno municipal de Ames é o único que pecha os ollos a unha realidade económica e inmobiliaria que indica claramente o parón. Este orzamento fíxose para acaparar varios titulares e saír na prensa, que se era histórico, que se era o máis espectacular de toda a historia de Ames, a pouco que nos adentrásemos nas cifras comprobamos que son cifras totalmente irreais e carentes de rigor, tamén é certo que estes orzamentos se fixeron para prorrogalo durante varios anos, son uns orzamentos deseñados en función duns intereses partidistas do goberno municipal e non en interese dos veciños e veciñas de Ames. Agora estamos nesta tesitura, é a primeira vez que os orzamentos do Concello de Ames veñen vencellados a unha moción de confianza, evidentemente quen presenta uns orzamentos desoíndo todas as alertas económicas non só dos sectores implicados senón tamén do propio partido, porque o propio Conselleiro de Facenda do grupo socialista no parlamento autonómico en escritos públicos recoñece o parón económico que se está a producir, quen fai uns orzamentos con estas características non pode ter a nosa confianza. Esta situación provocouna o goberno municipal non culpabilicen aos demais por chegar a esta situación, provocárona cunha actitude prepotente e cunha incapacidade para chegar a acordos cos dous grupos municipais e cada un ten que asumir as consecuencias dos seus actos e non desviar a atención nin facerse as víctimas. Nesta situación o BNG vai a actuar hoxe como actuamos sempre, con coherencia cos nosos acordos e tendo por guía o interese dos veciños e veciñas de Ames. Conforme a ese criterio actuamos o día da investidura no salón de actos da casa de cultura, fomos leais facilitando que o actual alcalde se investise como tal e que o partido que representa puidese asumir o goberno municipal, fomos leais naquel día e conforme a ese criterio ofrecémoslle darlle estabilidade a este goberno municipal a través dunha reedición dun goberno de coalición e dun novo orzamento, rexeitouse unha vez máis por que os orzamentos xa estaban vendidos, xa se vendera a prensa que os orzamentos eran históricos. Nestas condicións o alcalde de Ames actúa como un ariete contra os proxectos do BNG na Xunta bipartita, actuou así contra o proxecto de Lei de benestar social de Vicepresidencia e no último pleno sorprendeunos a todos cun ataque ao novo proxecto de Lei en materia de solo da Consellería de Vivenda, ao dicir no pleno que ese proxecto de Lei está a sementar o pánico no sector da construcción e que lle vai a dar un pao moi grande. Sorpréndenos que sen acordos unitarios na Fegamp quen representa a todos os concellos galegos poda saír na prensa ou nun pleno con estas críticas. Isto non é presentable nin por un alcalde nin por quen di representar aos concellos galegos. Por último non vou a entrar nas alusións persoais que se fixeron aquí a respecto de se esta oposición traballa ou non o suficiente, cando se carecen de argumentos sólidos utilízase a descalificación e insidia e esa é unha das características propias da debilidade argumental e política, as horas que vostedes lle dedican ao concello non llas vou a discutir pero cúndenlle pouco aos veciños de Ames que é a quen lle teñen que cundir, e remato dicindo que a nosa valoración dos orzamentos é a mesma que xa reiteramos. Coas súas actuacións non teñen a confianza do BNG e tampouco teñen a da maioría dos veciños de Ames como se manifestou nas urnas e dende logo o BNG non vai dar o apoio a estes orzamentos.”

Toma a palabra o señor alcalde don Carlos Antonio Fernández Castro para dicir: “Teña en consideración que o que se somete a votación hoxe non son os orzamentos senón a cuestión de confianza a que estes van ligados, polo tanto que o seu voto para os orzamentos é negativo xa o sabemos porque así quedou manifestado no pleno pasado”
Toma a palabra o voceiro do grupo municipal popular don Santiago V. Amor Barreiro para dicir: “Volvemos a este pleno coa convocatoria dos orzamentos ligados a unha cuestión de confianza que é un trámite legal necesario para aprobar os orzamentos cando un goberno non goza da maioría suficiente e non é capaz de consensuar un documento básico para o desenvolvemento dun concello. A esta situación chégase única e exclusivamente pola posición adoptada de forma unilateral polo grupo de goberno e o seu alcalde, nun claro exemplo de deslealdade non só cos membros do grupo municipal popular senón cos 4000 votantes que representamos. A súa solvencia a hora de manter a súa palabra quedou patente nos medios de comunicación que fixeron seguimento do proceso de negociación, leva vostede dous anos co mesmo orzamento e de repente entroulle a presa e non quixo esperar unha semana e será coincidencia pero cando prorrogou os orzamentos do ano 2006 estabamos no ano das eleccións municipais e agora estamos nas portas dunhas eleccións xerais. En vista das evidencias cada un que saque as súas conclusións pero que quede ben claro, o único responsable desta situación é vostede, unha vez máis volveu a antepoñer os intereses partidistas por enriba de todas as persoas que vivimos en Ames. Despois do dito no pasado pleno do día 30 de xaneiro onde se expuxeron argumentos demoledores para non apoiar os orzamentos, gustaríame puntualizar de xeito moi resumido algúns aspectos. Primeiro, o gasto corrente pasou de 6.500.000 euros no ano 2006 a case 10.000.000 de euros no orzamento do ano 2008, é dicir un 54% de aumento e que nós saibamos o incremento de poboación non foi do 54%. Segundo, os ingresos polos recibos de auga para o ano 2008 aumentan case un 50%, a contribución un 41% e a recollida de lixo un 48% e son datos reais e comparativos co ultimo orzamento o do ano 2006 e así figuran nos documentos que nos fixeron chegar. Terceiro, pretende vostede gastar en publicidade, propaganda e protocolo, 225.000 euros case 38.000.000 das antigas pesetas e logo lle molesta que digamos que vostede é un mestre da publicidade. Se temos en conta que nos servizos de comunicación exterior gasta vostede mensualmente 7.500 euros segundo consta nas actas de Xunta de Goberno Local non nos estraña o aumento deste gasto e logo chora os 2.000 euros que lle custaría o aluguer dunha nave como instalación provisional para a garda civil do Milladoiro. Cuarto, no orzamento que vostede nos presenta ten previstas unhas inversións por valor de 15.000.000 de euros e nos di vostede que nos orzamentos pretende vender propiedades do patrimonio municipal por valor de 12.000.000 de euros é dicir o 80% das inversións pagaríanse co recadado pola venda de patrimonio. Onte a Voz de Galicia dicía textualmente “Los proyectos de las viviendas en Ames cayeron a la mitad en el año 2007” é dicir pasamos de 808 vivendas visadas no ano 2006 a 433 visadas no ano 2007, segundo datos do Colexio de Arquitectos de Santiago de Compostela, segundo esta información recollida na Voz de Galicia estes valores son inferiores incluso as 536 vivendas do ano 2005, e con estes datos vostede aínda nos quere facer crer que este é un orzamento real. Estes orzamentos non crean riqueza e non fomentan o tecido productivo e non vemos ningunha iniciativa para promover o tecido empresarial no noso concello dunha forma duradeira e permanente como se fixo no seu día co tan criticado polígono industrial do Milladoiro, pilar básico da nosa economía, tampouco vemos medidas para fomentar e promover o pequeno e mediano comercio. Quinto, a vostede cando se lle acaban os argumentos recorre a descalificación como fixo o pasado mércores intentando ningunear as propostas lexítimas, reais e necesarias para o desenvolvemento do noso concello que fixo o grupo popular, como por exemplo o centro de formación profesional de grado medio e superior e a escola de idiomas, dígolle unha cousa teño no meu poder un informe urbanístico feito por profesionais independentes onde suxiren con total viabilidade tres posibles emprazamentos onde se poderían ubicar estes centros e para refrescarlle a memoria direille que outro concello socialista como o de Vilagarcía de Arousa xa ten funcionando unha escola de idiomas en similares características as que nos lle propoñiamos. Ao presidente da Xunta de Galicia o señor Touriño enchíaselle a boca presumindo desta instalación, ¿ sabe vostede o que dicía ? “Touriño calificou este centro como un referente do modelo educativo multilingüístico que este goberno quere para Galicia”. Para rematar en vista da grave situación económica que estamos a pasar cunha inflación do 4,4% en valores como o do ano 1997 e cun goberno estatal socialista que lle vota as culpas a outros vostede segue empecinado en facernos comulgar con rodas de muíño. Estes orzamentos son irrealizables nun exercicio económico por non dicir en dous ou en tres e son unha mera declaración de intencións que se quedarán igual que o proceso de negociación que tivo co partido popular.”

Toma a palabra o voceiro do grupo municipal socialista don Francisco Villaverde Marcos para dicir: “Quixera facer primeiro unhas aclaracións previas antes de contestar a algún dos temas expostos polos compañeiros da oposición. Primeiro recordar que este goberno formouse no mes de xuño, que a maioría dos compoñentes do grupo de goberno somos novos no Concello e houbo como é lóxico unha toma de contacto en cada concellaría co persoal, proxectos en marcha, actividades, cóllenos o mes de xullo e agosto con xente de vacacións, e como é lóxico poñerse ao día na marcha das concellarías foi un custo de inicio pero ao cabo de sete meses estas concellarías xa están a un funcionamento normal e a partir de agora pasaremos a superar o 100% chegando a un rendemento óptimo. Temos que ter en conta o traballo diario dos concelleiros e do señor alcalde, el máis que nós aínda, desde as 8 da mañá e moitas tardes e noites. Cada concelleiro está na súa concellaría ou cos veciños, e deles só catro con media dedicación e tres sen ningunha dedicación e sen embargo adicamos o día e ás veces a noite ao servizo do concello. Ese traballo diario é moi importante para a mellora e o desenvolvemento de todas as actividades que se están a facer, aprobáronse unha serie de proxectos importantes xa en marcha na lexislatura anterior e outros novos que están metidos dentro do orzamento e que son importantes para favorecer a un gran número de veciños e veciñas de Ames, e recordo unha frase importante que sempre meu avó dicía “unha obra valorase sempre cando está rematada” e cando está rematada non se pregunta se levou un mes, un ano ou dos, sempre se di é unha obra acabada está ben feita ou mal feita. Teño que valorar tamén a actitude durante este tempo tanto da oposición como do grupo de goberno, realmente houbo un traballo importante e o funcionamento durante este tempo foi moi positivo, aprobáronse unha porcentaxe altísima de asuntos que viñeron ao pleno, tamén houbo colaboración para negociar ou falar sobre diferentes temas, só lle achacamos aos dous grupos da oposición a súa actitude no pleno de organización do concello. Por parte do goberno houbo sempre unha disposición positiva cara aos grupos e as súas mocións, sempre que se viron favorables e factibles, intentamos negociar os orzamentos e despois por causas diversas houbo un plante nesas negociacións. Tamén as veces nos plenos déronse certos momentos de tensión que realmente non favorecen as decisións dos gobernos municipais e non debería de haber enfrontamentos no diálogo que ten que ser sempre fluído, favorable ou non, cada un ten as súa opinións, pero que todos debemos respectar. Desde logo é importante que nós fagamos todo aquelo que é bo para todos os Amienses, para o maior número de veciños e veciñas, e hai que buscar aquelo que é mais rendible non é o mesmo investir para dez que facelo co mesmo gasto para cen, e temos que aproveitar o que sexa sempre máis rendible e iso é o que intentamos. A nosa obriga por tanto é intentar resolver todo aquelo que sexa posible dentro das limitacións orzamentarias e legais. Contestando ás intervencións dos grupos da oposición, sobre os orzamentos nós mantemos a nosa posición do pleno dos orzamentos e consideramos que son inversores, que son uns orzamentos importantes e que teñen unha crecida importante por dous aspectos, un deles é que o estamos comparando co ano 2006 por iso hai unha diferencia orzamentaria importante,tamén a poboación medrou bastante neses dous anos, preto do 5000 habitantes, o que supón un incremento importante de ingresos. Sobre que son irrealizables, é posible que sexa dificil pero o noso grupo está disposto aos retos difíciles porque o doado faino calquera, e vamos a poñer todo o esforzo en levalos adiante.”

Toma a palabra o señor alcalde don Carlos Antonio Fernández Castro para dicir: “Como alcalde correspóndeme facer a miña intervención para puntualizar algúns extremos destas intervencións non o vou a facer de forma exhaustiva entre outras cousas porque hoxe o que fundamentalmente nos ocupa e para o que foi convocado este pleno é para unha cuestión de confianza ben certo é que ligada aos orzamentos pero para os mesmos xa tivemos un pleno específico hai uns días no que puidemos falar largo e tendido, polo tanto hoxe toca falar da cuestión de confianza, en calquera caso xa que mo poñen ao fío quero aproveitar novamente as súas alusións aos orzamentos para ter a oportunidade de puntualizar algunhas cuestións. A primeira é a miña total dispoñibilidade a falar longo e tendido dos orzamentos municipais partida por partida e sen ningún tipo de limitación de tempo o cal nos permitiría aclarar perfectamente todas esas partidas que dunha forma un pouco rápida e non ben comprendida se expoñen diante deste pleno e ademais por que non se saben interpretar ben os datos. Sabía que o publicado este domingo na Voz de Galicia ía a traer cola e por iso teño aquí recortada a páxina da Voz de Galicia que efectivamente titula “Los proyectos de vivienda visados en Ames cayeron a la mitad en el 2007” e acompáñanse un cadro que calquera gobernante serio e responsable debe de preocuparse de analizar polo miúdo e de tratar de interpretalo. Nin sequera eu tomei a iniciativa de rebater estes datos, pero como esta mesma tarde me chamaron deste medio informativo para pedirme opinión tiven a oportunidade de clarexar estas cuestións, como vou a facer agora. Si se fixan en Ames, no cadro que se publica nesta reportaxe de prensa di que no ano 2007 en Ames visáronse 433 vivendas, quedémonos co dato de que estamos entre as 400 e as 500 vivendas por ano. No ano 2006 aparecen 808 vivendas, e ningúen veu a aplaudirlle ao goberno municipal, nin falta que fai pero se cando baixan dicimos algo sería bo que tamén dixeramos algo cando soben, e sobre todo o máis importante e responsable é que averigüemos por que suben dun ano para outro de 433 a 808 e ao ano seguinte baixan a 536. 

Un gobernante serio ten que averiguar que hai detrás destes números e hai unha razón clara: a entrada en vigor do código técnico da edificación que propiciou que moitos promotores individuais e colectivos de vivenda que vían que no mes de setembro ía entrar en vigor este código cun nivel de esixencia moito máis elevado nalgúns aspectos, optan por acelerar moito os seus proxectos que posiblemente tiñan para o ano 2007 e os presentan no ano 2006 o cal produciu un repunte moi forte nese ano. Pero se sumamos o dato dese ano e do seguinte e o dividimos por dous vemos que Ames está na media. Non fai falta ser un experto urbanista para sabelo por que mesmo no departamento de rexistro do concello todos os que andamos a diario por aquí tivemos naqueles días antes do 29 de setembro a oportunidade de case non ver ás funcionarias que traballan nese departamento pola morea de caixóns de proxectos que naqueles días entraban por rexistro, porque ademais se un non ten mala fe e mira que pasou ao lado, por exemplo en Boqueixón no ano 2005 visan 67 no ano 2006 visan 132 e no ano seguinte só 26, é dicir que tamén en Boqueixón con moita menos dimensión que nós teñen un pico elevado no ano 2006 duplicando o ano anterior e caendo no ano seguinte e se seguimos vendo o cadro observamos que en Brión pasa practicamente o mesmo, no ano 2005 24 licenzas, un pico de 480 licenzas no ano 2006 e unha rebaixa a 153 no ano 2007. Polo tanto eu entendo perfectamente por que tamén me tocou estar na oposición que moitas veces hai que buscarlle pegas e deficiencias, outra cousa é que co afán de buscalas caiamos na trampa e nonas atopemos de verdade senón que vaiamos detrás do fume, polo tanto analicen vostedes como Ames ao día de hoxe aínda está no promedio de licenzas anuais que anda polas 500 na que xa levamos varios anos. É posible que no primeiro trimestre de 2008 no que xa estamos haxa tamén un repunte de licenzas por que vai haber un cambio normativo e a xente que xa ten os seus anteproxectos elaborados non quere volver a refacelos de novo e por iso ao mellor non estamos tan errados cando facemos os cálculos orzamentarios dun certo repunte aínda que pequeno na actividade promotora inmobiliaria e polo tanto na actividade das licenzas e isto temos que explicalo para que a xente o entenda. Eu estes días asisto a lectura interesada dos medios de comunicación e lía unhas críticas sobre un orzamento que a oposición dicía que eran irreais, que eran presentados dun modo prepotente, que o grupo de goberno non era dialogante, e dicía estou a ler a páxina de Ames e cando mirei arriba vin que se trataba da paxina de Teo onde a oposición dicía practicamente as mesmas cousas que aquí se din dos nosos orzamentos, concello veciño cunha diferencia moi importante que en Ames este goberno foi quen de presentar uns orzamentos o día 20 de novembro de 2007 e dende esta data ata hai uns días estivéronse negociando, se me teño que fiar da información da prensa non é exactamente o mesmo caso. Nun orzamento é moi normal que a oposición non vote a favor do presentado polo goberno é unha constante e vaias ao concello que vaias eso soe ser así polo tanto a min non me sorprende que non teñamos o apoio dos grupos da oposición, o que sorprende é que non o dixeran pronto e que tiveramos que pasar dous meses para recibir esa información, veremos cantos concellos con goberno en minoría teñen que chegar a cuestión de confianza o que pasa é que ao mellor noutro sitio o que alí é virtude aquí é defecto e se iso o fai o BNG en Teo é unha marabilla e se o fai o PSOE en Ames é unha desgracia, hai que ser obxectivos e a circunstancia é que o BNG en Teo e o PSOE en Ames estamos nunha situación bastante parella e os que lles toque estar na oposición en Ames e na oposición en Teo aínda sendo contrarios están nunha situación bastante parella e polo tanto chamémoslle as cousas polo seu nome e digan vostede que a este goberno queremos asfixialo e non lle queremos dar osíxeno para gobernar con eficacia e así empezamos a entendernos. Falan vostedes de moreas de enaxenacións de patrimonio, cando gobernabamos en coalición metemos enaxenación de patrimonio nos orzamentos na medida na que nos fixo falta incluso hai sorpresas vostedes e nós gobernando de mutuo acordo fixamos en 925.000 euros a parcela que íamos enaxenar no polígono industrial do Milladoiro, e atopamos que non só a vendimos senón que o fixemos en máis de 1.500.000 de euros. Polo tanto hai sorpresas positivas unha porque tiña un prego moi complicado e outra que a vendimos por moito máis do que esperabamos, polo tanto deixen a este goberno que faga os seus cálculos e as súas proxeccións e ao mellor nos equivocamos porque os orzamentos son presupostos e estamos facendo unha aproximación e é bastante común nas administracións que non se cumpra ao 100%,  pero estamos realizando un traballo democrático de goberno que é facer os orzamentos coa vantaxe engadida para vostedes de que se nos equivocamos nos van a poder criticar dende a oposición. O goberno de coalición ao que vostede se referiu foi posible antes do día 30 de xullo tal e como fixemos ver desde o primeiro momento das negociacións e aquela negociación nona levei eu unipersoalmente éramos tres compañeiros do noso grupo que decidíamos xunto co resto e que os representabamos naquelas negociacións, non era a miña persoal postura a que estaba en xogo era a postura dun grupo político autónomo e soberano e decidimos que non era cuestión de facer aquel goberno nas condicións que se nos impoñían, aínda hoxe relendo o manual do concelleiro vía que as competencias do alcalde é presidir todos os actos públicos que se fan no seu termino municipal e recordo aquela imposición de que o alcalde se ía a un acto que convocaba unha Concellería e non estaba previamente invitado tería que sentarse entre o público, con esas condicións era manifestamente imposible que puidesemos chegar a ningún acordo e como non se chegou a acordo antes da data prevista tampouco se pode chegar agora especialmente despois  da actitude cazquiana do grupo do BNG durante estes meses nos que máis que preocuparse de facer unha oposición seria e responsable se dedicaron a morder e a intentar destruír este equipo de goberno e exemplos hai sobrados desde ocuparse do coche oficial do presidente da Fegamp, de onde se senta a administrativa do grupo municipal socialista, pasando pola concelleira de educación e formigas brancas, con esa actitude non se estrañe vostede de non ter goberno de coalición, é manifestamente imposible, cando se remiten a outro tema que nin siquera é deste pleno como son as miñas opinións como presidente da Fegamp sobre determinados proxectos de Lei, Decreto ou Regulamento da Xunta de Galicia, eu vou a facer esas valoracións nos ámbitos que correspondan como presidente da Fegamp, e quero dicir que non estou dacordo coa reserva do 40% de vivenda de promoción pública en todos e cada un dos sectores, estou absolutamente dacordo co 40% de vivenda de promoción pública no conxunto do plan xeral pero non se pode pensar que todos e cada un dos sectores podan soportar o 40% como todas as opinións cualificadas deste pais coinciden, por que hai sectores cunha edificabilidade de 0,3 m2/m2 e resulta que ao mellor non é viable un 40% de vivenda de promoción pública pero ao mellor no sector do lado que ten 0,825 m2/m2 hai que facer o 100% de vivenda de promoción pública, polo tanto o concepto do 40% no conxunto do Plan estou absolutamente dacordo con el, pero hai axustes técnicos que van a ser necesarios na Lei e o tempo me dará razón porque senón a Lei farase manifestamente inviable. Cando fala de que as horas non nos cunden son valoracións moi subxectivas, a nós as horas rendéronnos moi ben na última campaña electoral a outros non, polo tanto o traballo e a constancia teñen premio, e cando un se esforza, se esmera, traballa e se multiplica para estar en dez sitios á vez iso termina tendo premio e non fomos roubando os votos polas urnas nin polas casas, foi o xusto premio a un traballo ben feito. 
O señor Amor fala de que non chegamos a un acordo na negociación, pódolle garantir a vostede que nós tíñamos verdadeiro interese en chegar a un acordo cos dous grupos da oposición, entre outras cousas porque somos débiles só temos nove concelleiros e somos conscientes deso desde o primeiro día e polo tanto necesitamos apoios e se non os obtemos pola vía normal de negociación témolos que buscar no recurso extraordinario dunha cuestión de confianza que por certo con valentía fomos capaces de propoñer enriba da mesa, e o tempo pasa e xoga en contra do concello de Ames non en contra do goberno porque nós deseñamos un orzamento para cumprir en 12 meses con dificultades é certo pero en 8 ou en 7 meses imos ter moitísimas máis dificultades, por iso chegado un determinado momento nós non podíamos aguantar máis, e malos estrategas seríamos se non temos en conta a posibilidade dunha moción de censura e deseñamos un calendario para que se queren exercer esa moción de censura podan facelo democraticamente pero antes do 9 de marzo de tal modo que o electorado se entere e teña a oportunidade de valoralo e así nós chegado o 25 de xaneiro cando ademais tíñamos que estar falando en materia de orzamento dunha escola de idiomas e dunha escola de formación profesional que non teñen absolutamente nada que ver cos orzamentos municipais, visto que non dábamos chegado a ningún acordo dixemos acabouse.

Cando falan de elevar o gasto corrente a min gustaríame que reflexionasen e fixesen acto de contricción porque eu cada mes teño que asinar 2.100 euros das arcas municipais para o grupo municipal socialista, 1.300 euros para o BNG e 1.700 para grupo municipal popular andamos cerca dos 6.000 euros ao mes para os tres grupos políticos e ese é un dos escasísimos acordos que se alcanzou neste pleno co voto en contra do grupo municipal socialista, e pagamos tres administrativas unha por grupo con cargo ao orzamento municipal mais os gastos de despacho de cada un dos tres grupos, mais os consumibles dos despachos, mais os salarios coa desproporción de que o grupo de goberno ten tres persoas con dedicación, e a oposición dúas e media, e díganme en cantos concellos de Galicia se produce esta media, ademais se lle retira a alcaldía a técnico de asesoramento de gabinete é dicir a persoa que se encarga das labores administrativas da alcaldía. Esa é a realidade e despois falan de gasto corrente multipliquen vostedes o que gastamos nos grupos políticos pola decisión tomada polo grupo popular e o BNG. E cando fala de que a recadación por consumo de auga sube un 48% ou un 50% non fai falta ser moi experto en matemáticas para saber que se a auga neste pleno hai tres meses acordamos que subía o 4,1º% ¿ como é posible que o total medre un 50%?  porque o que está aumentando é o número de contribuíntes e iso multiplicado polo mesmo prezo unitario de metro cúbico da un crecemento importante pero é o crecemento propio dun concello que emerxe, o concello que máis medra de Galicia en determinados parámetros. E cando fala de 200.000 euros de publicidade era mellor que antes de afirmar as cousas preguntaran non a min ou aos concelleiros do meu grupo senón ao señor interventor ¿qué se meten nestes 200.000 euros?, entre outros 60.000 euros para Boletíns Oficiais, o que pasa é que o epígrafe denomínase publicacións e publicidade, e estes 60.000 euros van para publicacións nos boletíns oficiais porque este concello publica numerosísimos anuncios debido ao planeamento urbanístico e outras cuestións que son obrigatorio publicar. Antes se tiña que publicar un anuncio nun só periódico e co cambio da Lei do Solo agora téñense que publicar en dous periódicos e dous días consecutivos co cal o que antes era un anuncio agora son catro e iso teno que pagar en principio o concello ou os titulares do solo e cando o paga o concello despois resárcese polos propietarios pero temos que ter partida orzamentaria para poder facer fronte a estes gastos. Lamento terme estendido tanto nestas consideracións non era a miña intención por que eu hoxe viña coa intención de debater aquelo que convoquei que era unha cuestión de confianza, quero saber se teño a confianza deste pleno para seguir adiante ou non a teño, e se non a teño sexan valentes e tomen medidas e fagan a moción de censura non nos vamos a alarmar porque sabemos que na aritmética municipal doce son máis que nove, presenten un candidato a alcaldía e leven este concello ao mellor destino que sexan capaces e senón mentres tanto tócanos a nós facelo, fun elixido alcalde democráticamente e non penso renunciar.”

Intervén o voceiro do grupo municipal do BNG don Xosé Manuel Fernández López para dicir: “É mellor rebaixar as tensións para debater razoablemente. Comezo polas mencións que fixo o voceiro do grupo municipal socialista, esa alusión a que a obra valorase cando está rematada eso é dicirnos volvan vostedes dentro de catro anos e falamos, e non se trata diso nós representamos a case 3000 persoas e o grupo popular a outros varios miles e vostedes a outros varios miles e isto é o pleno da corporación e debemos debater mes a mes as cousas que vostedes están executando, e non vale a máxima de “xa falaremos” cando a obra estea rematada, o que nos pide é que non exerzamos a nosa responsabilidade de representación do electorado iso é o que se lee desa afirmación e como representantes do 23% da poboación de Ames vimos a todos os plenos e facemos propostas, e moitas apróbanse unanimemente pero cando vostedes fan cousas que nos entendemos que non son adecuadas tamén o dicimos, polo tanto nós vamos a exercer a responsabilidade que temos cos veciños de Ames e co noso electorado. O que agradezo é que dixera que neste pleno hai un nivel de colaboración moi alto pero parece que se contradí coa intervención do señor alcalde que di que estamos aquí a destruír. Vostede dixo que había un alto nivel de colaboración e que se aproban moitas cousas por unanimidade e iso os que veñan aos plenos poden comprobalo, hai un nivel altísimo de colaboración e volvo a recordar a aprobación do crédito extraxudicial que se aprobou hai uns meses por que nós responsablemente o facilitamos e como iso moitos  outros puntos que traen a este pleno, e agradezo que recoñeza publicamente diante dos veciños de Ames o nivel de colaboración por parte deste grupo municipal aínda que polas palabras do señor alcalde parece que nós somos uns destructores permanentes.

Nós en ningún caso chegamos ao que fixo o grupo municipal socialista en Teo que votou abaixo a creación dunha escola municipal de música e non chegamos a sacarlle o salario ao señor alcalde como acaban de facer vostedes en Mugardos co acordo do grupo popular, nós tamén sabemos defendernos e non vamos a achantar, e cando se aproban aquí mocións no pleno e vostedes nonas executan vamos a seguir dicíndoo, nós levamos dous meses esperando por informes de técnicos do concello e non se nos remiten nin se lles piden e tamén o vamos dicir aquí e cando unha concelleira non asiste a unha comisión informativa tamén o vamos dicir aquí e esa é a práctica política diaria, sustentable e razoada.

A respecto da intervención do señor alcalde, é habitual que teñamos que escoitar aquí que os da oposición non comprendemos os números, non sabemos de orzamento, non sabemos ler ben os orzamentos e que ademais o facemos con mala fe e estamos constantemente poñendo pegas ao traballo do equipo de goberno. Nós nunca dixemos que mal vamos, e neste pleno aprobamos propostas e incluso na radio municipal fixen felicitacións a Gustavo porque asfaltou a estrada de Ventín ou a outro por que fixo outra cousa. 
Parece ser que o único que entende e sabe ler os orzamentos é o señor alcalde e buscou unha explicación ao artigo da Voz de Galicia e voulle dar o beneficio da dúbida, pero pódolle sacar numerosos informes como o da Caixa Galicia, e non me dirá vostede que a día de hoxe a situación inmobiliaria e de construcción non está nunha situación polo menos de parálise non vamos a dicir de recesión pero si de parálise, e se leu o artigo de Xaquín Leiceaga no Correo Gallego pode comprobalo, se lee as declaración do Conselleiro de Facenda que non son do noso partido pode comprobalo e non creo que estea aquí inventando nada aínda que non son experto urbanista nin teño tanta experiencia no sector inmobiliario e da construcción como outros, iso o recoñezo diante de todo o mundo, pero desde logo todos estes datos que aparecen en todos os medios non creo que teña argumentos para rebatelos. O tema de Teo sóame a desculpa pero cada concello alá él, sei que vostede estivo nese concello intentando amañar a situación e facendo xestións que non é capaz de facer aquí no seu propio concello, nós o que facemos é unha oposición constructiva e rigorosa pero de asfixialos nada, esa é unha actitude que están adoptando desde hai algún tempo de facerse as víctimas, e se chegamos a esta situación nós non temos responsabilidade algunha e si chegamos a febreiro con este tema é porque non puideron chegar a acordo con nós, pero co partido popular tampouco polo que será responsabilidade súa e non se fagan as víctimas.
Se vostede revisou o informe do Consello de Contas dos anos 2003 e 2004 pode comprobar como as sete capitais galegas con novecentos e pico mil habitantes liquidaron no ano 2003 entre todas 12.000.000 de euros, en patrimonio municipal do solo os concellos medianos entre 20.000 e 50.0000 habitantes liquidaron 3.000.000 e pico de euros, son datos reais sacados do Consello de Contas, polo tanto nós non estamos en contra de que se venda patrimonio sempre que eso reverta en equipamento e cando estaba no goberno de coalición incluímolo varias veces no orzamento, repito non estamos en contra de que se enaxene patrimonio municipal sempre que se faga dunha maneira razoable e crible e insistimos que non é crible que o Concello de Ames faga unha enaxenación de 12.000.000 de euros neste ano. Pide que os deixemos gobernar e xa o facemos o que non pretenderá é que calemos e que lle demos a nosa bendición.
O do goberno de coalición xa é un tema demasiado falado e sobre os resultados electorais poderíamos falar daquela maioría absoluta que vostedes anunciaban e que chegaron a creer. Despois das eleccións dixeron imos gobernar en minoría e a partir de aí fixeron unha posta en escena, creo que é un tema pechado, e que non vale a pena sacar pero o que non permitimos é que se fagan afirmacións en público que non se corresponden coa realidade, e a referencia que fixo a que o alcalde tiña que estar sentado entre o público é falso.

Vostedes admiten que é moi difícil de executar o orzamento e creo que xa é o primeiro paso que demostra que non é realizable neste ano, pero en todo caso dentro de 11 meses volveremos estar aquí e poderemos comprobalo pero de momento estamos na fase de discusión do orzamento e nesta fase temos todo o dereito a discutir e a dar as nosas razóns. Sobre as asignacións aos grupos é un exercicio de cinismo, porque vostedes na negociación do goberno de coalición estaban dispostos a que os grupos municipais tiveran local, a que os grupos municipais tiveramos administrativo, que tiveramos asignación orzamentaria, algo similar ao que intentaron facer co grupo popular o outro día con toda a restra de obras que lles aceptaban, si se abstiña o grupo popular nos orzamentos estaban dispostos a dicir que si, aínda que sabían claramente que é imposible facer 40 quilómetros de beirarrúas. Sobre o de retirarlle a alcaldía a asesora que eu saiba o gabinete de alcaldía ten unha persoa traballando alí, dúas para ser máis exactos e vostede sabe que ten instrumentos administrativos para dotarse de máis persoal nese departamento, e se non o fai será por outros motivos, pero nós seguimos dicindo que a administrativa do partido socialista non pode facer outras funcións que as que lle asigne o partido que non son as de estar no gabinete de alcaldía que é un posto institucional nin utilizar recursos que non lle corresponden e iso é un uso perverso e irregular e partidista da administración e nós fixémoslle saber por escrito hai polo menos dous meses para que corrixira esa situación sen dalo a opinión pública, vostede non o corrixiu e nós vémonos na obriga de aclaralo e de seguir insistindo nesa situación.”

Toma a palabra o voceiro do grupo municipal popular don Santiago V. Amor Barreiro para dicir: “Primeiramente voulle a responder ao señor Villaverde, dicirlle que o traballo non se mide pola cantidade senón pola calidade. Comentou que houbera unha revancha no pleno de organización cando comezou a lexislatura, o resultado dese pleno foi o que foi pola prepotencia do alcalde e pola súa negativa a negociación coa oposición e negarlle a os medios que ten que ter para facelo dunha forma digna. Nós sempre mantivemos o respecto e o dialogo fluído e iso non se pode negar, tanto nas comisións como nas reunións que mantivemos para tratar do orzamento como nos plenos da Corporación e hai están as actas para confirmalo. O que está claro é que o partido popular de Ames non rachou as negociacións sobre o orzamento e lle agradezo que  diga publicamente que estes orzamentos non se van a poder materializar nun exercicio económico. Cando di vostede que a información periodística que sae no xornal na Voz de Galicia do día de onte carece de veracidade me sorprende que teña dúas varas de medir para valorar as informacións xornalísticas sempre en función dos seus intereses. Póñolle un exemplo en relación a alusión do voto en contra da oposición aos orzamentos que vostede debía coñecer e que atane ao seu compañeiro o alcalde de Lugo don Clemente López, el si foi capaz de sacar uns orzamentos adiante pero hai unha diferenza entre vostede e o señor López que polo menos el non rachou unhas negociacións co partido popular e as escomezou ao principio da lexislatura cousa que vostede tampouco fixo. Cando fala da oposición de Teo e a de Ames, que se está a asfixiar ao goberno, non sei que concepto ten vostede da oposición, será que estivo 16 anos na oposición e por iso ten ese concepto pero se vostede tivera un interese claro a hora de chegar a un acordo co partido popular non houbese rachado as negociacións. Non tivo a mesma presa por facer uns orzamentos no ano 2007 que era ano electoral e agora si lle veñen as presas. Repito que durante as negociacións vostede nunca se negou a apoiar a iniciativa da escola de idiomas e de formación profesional, pero tendo en conta que sempre di unha cousa e logo fai outra, non me extraña. Cando fala das asignacións aos grupos, das dedicacións exclusivas, quero dicirlle que este acordo é tan lexítimo como cando no mes de decembro o pleno do concello aprobou o recoñecemento extraxudicial de créditos para pagar a provedores que levaban esperando case un ano, tan lexítimo é un acordo como o outro. E recórdolle que na suba do IPC da auga o grupo municipal popular abstívose porque no ano pasado esta actualización non se fixo segundo vostede foi polo erro da empresa adxudicataria que causalidade que o ano pasado foi ano electoral. Quero rematar dicíndolle que a oposición está para fiscalizar e para controlar a labor do goberno e vostede si que intenta afogar a oposición e calumniala cando non lle interesa o que están a dicir ou cando non coincide coa súa opinión.”

Toma a palabra o voceiro do grupo municipal socialista don Francisco Villaverde Marcos para dicir: “Vou a responder ás cousas relacionadas coa miña intervención, cando falaba da obra rematada refírome a que o orzamento é para o ano 2008 e criticarémolo cando remate este ano e podamos saber se hai unha execución dun 20%, dun 40% ou dun 90%, e cando as obras se valoran é cando están rematadas no sentido de se están ben ou mal feitas. Manteño o dunha colaboración importante cos grupos políticos, sería mentir senón dixera iso, houbo algunha que outra intervención fora de ton cousa que a min persoalmente me desagrada, pero de 96 asuntos que se trataron nos plenos 41 aprobáronse por unanimidade, moitas propostos pola oposición. Sobre o do apoio no recoñecemento extraxudicial de crédito era lóxico posto que a maioría das facturas veñen do goberno de coalición polo que era lóxica esta postura. Para levar adiante moitas das mocións que presentan vostedes é preciso dispoñer de cartos e para iso temos que ter un orzamento se non hai con que facelo non se pode esixir. Sobre o de que o traballo se mide pola calidade non pola cantidade eu creo que se mide polas dúas cousas, porque neste caso houbo máis e mellor traballo e debe valorarse.”

Toma a palabra o señor alcalde don Carlos Antonio Fernández Castro para dicir: “Tiña para este segundo turno para rematar xa o debate unha intervención ceñida á orde do día porque se fósemos moi estrictos que nunca o fomos coas intervencións teríamos que dicir que falamos máis dos orzamentos que da cuestión de confianza que é o asunto que hoxe nos ocupa, non houbo impedimentos para quen quixo falar dos orzamentos que falou e quen quixo falar doutros matices puido facelo e correspóndeme agora rematar este turno de intervencións. Nunca pretendo ser o único que entende os datos de feito hai algunhas persoas as que coñezo de trato directo e cotián durante bastante tempo e non dubido da súa capacidade por iso nalgunhas ocasións emprego a dicotomía de que ou non lemos ben os datos ou hai mala fe na súa interpretación e se alguén entende ben os datos e non quere facer unha interpretación correcta debe haber algunha terxiversación, os datos aos que me refería en ningún momento dixen que non eran veraces dixen que había que sabelos interpretar e que había que buscar o sentido deses datos, non que non fosen veraces por que se a fonte é o colexio da arquitectos e os datos son os proxectos visados non hai ninguén mais cualificado para dar esas cifras polo tanto non intenten poñer na miña boca cousas que non dixen. Respecto da enaxenación do patrimonio hai que ter unha idea moi clara nos o que vendemos son solares non vendemos leiras e facemos unha aposta orzamentaria e dicimos precisamente na etapa de menos volume do mercado inmobiliario o que máis valoran certas empresas non é ir a mercar monte a 2.000 pesetas o metro cadrado ou a 4.000 pesetas senón que nestes momentos de crise as empresas o que máis valoran é poder mercar un solar de licenza directa. O que se vai a producir sen dúbida é certo repliegue no que é a xestión de solo, pero estou convencido de que uns solares ben ubicados nos centros urbanos de Bertamiráns e Milladoiro ou nalgunhas urbanizacións sempre van a ter boa venda, a esquina de ponte da Condomiña que na vez anterior non saíu por que levaba unhas cláusulas especialmente regresivas para os compradores non era tanto que o mercado non demandase ese solar, puxen antes o exemplo da parcela do polígono industrial onde pensabamos que podería valer 925.000 euros e recadamos un 1.510.000 euros, pero hai que ter esa diferenza ben clara, imos a ofrecer solares urbanizados e non leiras e a referencia a outras cidades ou concellos, ¿que fiscaliza o Consello de Contas?, pois fiscaliza os concellos pero creo recordar que no ano pasado o concello de Santiago de Compostela enaxenaba 16.000.000 de euros pero, ¿ de qué forma ?, a maior parte deles a través de Emuvisa da empresa municipal de vivenda e solo de Santiago de Compostela que se financia coa propia enaxenación do patrimonio polo tanto cando este concello declara a venda de patrimonio como concello declara unhas cifras sumamente inferiores as que a súa empresa Emuvisa manexa, e recordo ter falado co alcalde de Santiago de Compostela sobre esta cifra. Hai que coñecer e saber de onde veñen as cifras para poder falar. Cando se di que eu criticaba no ano 2003 a venda de patrimonio hai que dicir tamén toda a verdade criticámola e coincidimos o BNG e o PSOE pero non era porque se enaxenase senón pola forma de cómo se facía que despois a Lei afortunadamente veu a corrixir e recorden vostedes que daqueles cinco supostos que tiña aquela Lei este concello antes de nós utilizaba o quinto suposto que era a enaxenación directa aos promotores, non criticabamos a enaxenación senón a forma de facelo.

Cando din que as cifras non son creibles tampouco o era a cifra prevista para a parcela do polígono nós pensamos en 925.000 euros e foi moito máis. Cando nós chegamos a falar en algunha ocasión de que os grupos municipais tivesen algunha compensación que ademais o di a Lei o que nunca chegamos a falar era de 300 euros por grupo fixos ao mes e 200 euros por concelleiro, porque a cuestión non é que os grupos cobren 500 euros ao mes para funcionamento o problema é cando estas cifras se disparan e ese é o noso desacordo. Di vostede tamén que estabamos dispostos a dicir que si á longa lista de obras que nos pedía o grupo municipal popular, pero non o dixemos e a proba é que non hai acordo polo tanto enxuizar intencións é moi complicado porque ademais había apartados que eran demasiado grandes e no propio documento escribimos, a facer no ano 2008, 2009 e 2010 e había partidas que nos remitíamos a tres anualidades porque eran inviables e está escrito. 

A intervención que quero facer agora é unha intervención ligada a cuestión de confianza, e non hai contradicción entre o que di o voceiro do meu grupo o señor Villaverde e eu, entre outras cousas porque estamos ben coordinados. Hoxe preséntome aquí cunha cuestión de confianza que pretendo superar a poder ser no día de hoxe e creo que vai poder ser por que represento un goberno que funciona un goberno que traballa día a día e que os órganos deste concello dan resposta aos problemas da cidadanía, empezando polo órgano unipersoal do alcalde-presidente cuxo maio máximo expoñente de funcionamento son os decretos de alcaldía. Hai que dicir que dende o 16 de xuño de 2007 que tomei posesión ata o 31 de decembro de 2007 emitín un total de 552 decretos e ata o 4 de febreiro no que vai de ano emitín 84 decretos é dicir en total 636 decretos, que divididos entre os aproximadamente 7 meses da un promedio de 91 decretos ao mes e dicir 4,13 decretos por día laborable iso representa que desde esta alcaldía se está atento a gobernar e se toman resolucións e non se paralizan os asuntos e gobernase con proximidade, eficacia e insistencia e non reflicte ese número de decretos unha falta de preocupación polos temas municipais, esta cantidade indica que se está enriba dos asuntos. A Xunta de Goberno Local composta por compañeiros e compañeiras do grupo socialista ven funcionando tamén con absoluta normalidade e cunha periodicidade maior que en épocas anteriores, quixemos que fose así para darlle maior eficacia de tal modo que nesta lexislatura implantamos a periodicidade semanal concretamente os mércores as 9 da mañá e houbo xa no que vai de mandato 37 sesións da Xunta de Goberno Local, 6 delas de carácter extraordinario polo tanto gobernamos semana a semana e cando temos demasiados asuntos para unha sesión ordinaria convocamos sesión extraordinaria que case é unha por mes desde que somos goberno ata hoxe. Nesas 37 sesións celebradas pola Xunta de Goberno Local adoptamos 488 acordos o que dá un promedio de 13 asuntos en cada unha desas reunións, polo tanto xa non só goberna o órgano unipersoal senón que a Xunta de Goberno Local está funcionando perfectamente dando solucións todas as semanas e cando é necesario facendo reunións extraordinarias e que dicir do pleno, máximo órgano municipal, levamos 10 sesións plenarias con 96 acordos excluíndo as actas É dicir isto da un promedio de que en cada pleno se acordan 9,6 asuntos o que quere dicir que desde o goberno municipal non se lle escapa a democracia en estado puro que son os plenos non se lle restan asuntos, non escapamos pola porta de atrás evitando que veñan aquí por que estamos en minoría senón que traemos todos os asuntos que é necesario resolver sen ningún medo. Leo moitas veces na prensa como noutros concellos por aí  adiante, urtanse plenos ordinarios, este concello ten un funcionamento absolutamente escrupuloso nese sentido e non é motivo de loubanza, é motivo de normalidade. Nunha situación de goberno en minoría sería bastante normal que nós viramos sometidos a unha paliza numérica democrática pleno tras pleno, sería normal que levaramos moitas veces co pao no lombo, pero cando un comproba que deses 96 asuntos foron rexeitados polo pleno un total de 2 asuntos, o primeiro unha delegación de competencias de pleno na Xunta de Goberno Local e o persoal eventual de confianza dous asuntos en sete meses. Tamén cabe pensar que nun goberno municipal en minoría quedamos moitas veces solos nas votacións xa que traeremos cousas tan extraordinarias e tan difíciles de secundar que nos terán que deixar solos moitas veces nas votacións, pois o número de asuntos aprobados en solitario polo grupo municipal socialista nestes meses foi de 3, a aprobación definitiva do Plan Parcial do Pedregal, a aprobación do recoñecemento extraxudicial de créditos e o alleamento da parcela do Milladoiro, só nestes tres asuntos tivemos que votar en solitario e así se extrae das actas. Tampouco son asuntos de gravísima controversia, de gran problema ideolóxico, legal ou xurídico, senón que hai grupos que prefiren non apoialos ou dar o seu voto de abstención. Cando vemos os asuntos que foron aprobados en conxunto polo grupo municipal socialista e o grupo municipal popular atopamos dous asuntos: unha a URO no Milladoiro e a aprobación dun estudio de detalle en Bertamiráns nestes asuntos o grupo do BNG non coincideu en dar un voto afirmativo. Se miramos cantos sacamos adiante coa suma do grupo municipal socialista  e do grupo do BNG atopamos que 7, polo tanto da a sensación nunha primeira lectura que coindimos máis veces co grupo da esquerda que co grupo da dereita, sete a dous, parece que ata é natural, os asuntos foron a aprobación dun PERI, a aprobación da ordenanza dos comedores, a proposta da mesa de contratación para o concurso da parcela do polígono industrial, a aprobación da conta xeral do 2005, o expediente de préstamo a logo prazo para os investimentos do 2004, rexeitamos conxuntamente unha moción do grupo municipal popular sobre un servizo de xinecoloxía e coincidimos nunha moción do BNG sobre o indulto a uns veciños do Eixo que o grupo municipal popular por unhas razóns que xa expuxo ese día nona apoiaron. E cando un mira cantos deste asuntos foron aprobados por unanimidade neste pleno son 41 é dicir o 43% dos asuntos sometidos a votación, dos asuntos aprobados co voto en contra do grupo municipal socialista, dos oito catro deles son no pleno de organización: a representación nos órganos colexiados, a dotación de medios a favor dos grupos municipais, a asignación das dedicacións exclusivas e a asignación de espazo dos grupos municipais dentro da web, catro son do pleno de organización. Polo tanto neste concello a conclusión é que hai un goberno que funciona, que podemos estar de acordo ou non cos orzamentos que presenta e iso xa forma parte da normalidade de todos os concellos pero que cando se somete a unha cuestión de confianza se votamos en conciencia este goberno merece continuar e o Concello de Ames merece estabilidade no goberno municipal e nos meses que leva funcionando levou a este concello polo camiño da estabilidade, nun 43% dos casos polo camiño da unanimidade. Neste concello se funciona con racionalidade nas propostas nun ambiente de normalidade democrática de bo funcionamento do órgano unipersoal da alcaldía, de bo funcionamento do órgano pluripersoal da Xunta de Goberno Local e dun funcionamento que para sí quixeran moitos concellos de Galicia no órgano máximo que é o pleno, nesta situación no tería ningún sentido que lle regalasemos ao pobo de Ames unha descualificación do seu alcalde e do seu goberno e no mellor dos casos unha incertidume durante un mes e se despois dese mes non hai unha moción de censura constructiva e con candidato alternativo mal favor lle teremos feito ao concello de Ames prolongando a agonía e a incertidume duns orzamentos durante todo un mes por iso e xa para rematar, suficientemente debatido o asunto vou a rematar pedindo o voto de apoio a cuestión de confianza a que hoxe me sometín diante de todos e todas vostedes.”

A votación por chamamento farase por orde alfabético pola orde de intervención dos grupos municipais, entendendo que o voto si, corresponde ao apoio a cuestión de confianza, non, corresponde ao desacordo e abstención a abstención na cuestión. Realizada a votación se obtén o seguinte resultado:

	 Grupo municipal do BNG
	Voto

	Olalla Alvite del Río 
Xosé M. Fernández López 

David Santomil Mosquera

Victor Vicente Díaz

Mercedes Vidal Baamonde 


	Abstención

Abstención

Abstención

Abstención

Abstención


	Grupo municipal do Partido Popular
	Voto

	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira
Bernardo Moar Miguez

José Pérez Bello

Alfonso Rey López


	Non

Non

Non

Non

Non

Non

Non




	Grupo municipal socialista
	Voto

	Patricia Conde Lois 
Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos
Carlos Antonio Fernández Castro

	Si

Si

Si

Si

Si

Si

Si

Si 

Si




Así pois cos votos a favor dos nove concelleiros do grupo municipal socialista, o voto en contra dos sete concelleiros do grupo municipal popular e a abstención dos cinco concelleiros do grupo municipal do BNG queda aprobada a cuestión de confianza, e polo tanto automaticamente aprobado inicialmente o orzamento municipal do ano 2008, cuxo resumo por capítulos figura como anexo I desde acordo:

Intervén o voceiro do grupo municipal do BNG don Xosé Manuel Fernández López para dicir: “Esta intervención é para explicación de voto. Non vou facer comentarios ao respecto das intervencións do señor alcalde soamente agraceder que recoñeza en público que esta oposición é unha oposición constructiva en contraposición do que leva insistido nos medios e agora expoño que o BNG de Ames abstívose nesta moción de confianza polas seguintes razóns: creemos que o debate que se deu nestas semanas tanto no pleno como nos medios de comunicación serviu para que os veciños de Ames coñecesen un pouco mellor os orzamentos que presentou o goberno que desde o noso punto de vista son de carácter irreal e propagandístico. Os veciños tiveron ocasión de escoitar argumentos a favor e en contra e ao final de ano todos constataremos quen tiña mais ou menos razón. O grupo municipal do BNG é coherente e consecuente co acordo nacional entre o BNG e o PSOE como fomos na sesión de investidura facilitando que o candidato do PSOE puidese ostentar a alcaldía, o grupo municipal do BNG de Ames polo menos mentres estean en vigor estean acordos nacionais non vai propiciar un goberno municipal do partido popular. Coa abstención facilitase a aprobación destes orzamentos para o 2008 non por que consideremos que son bos ou que sexan os mellores senón por que así vostedes non terán mais desculpas para dicir que teñen mais ou menos tempo para executalos e non terán mais desculpas para xustificar determinadas ineficacias na xestión municipal e non sigan dicindo que son víctimas da oposición destructiva, senón se aprobaron antes non é a nosa responsabilidade, pero sobre todo non queremos que sexan víctimas os veciños e veciñas de Ames da incapacidade dun goberno municipal para chegar a acordos polo menos con algún dos grupos municipais presentes e tampouco queremos que os traballadores municipais deste concello que levan case un ano agardando o pago de atrasos tanto da súa actualización da nómina como do complemento de productividade podan facelo canto antes. O grupo municipal do BNG actúa e actuará con firmeza cando considere que ten que facelo e con responsabilidade e non teña dúbidas que estaremos vixiando como é o noso deber o nivel de cumprimento e o balance destes orzamentos e teñan por seguro que nos encontraran sempre e chegaremos a acordo sempre que actúen con respecto en igualdade de condicións e sobre todo en interese dos veciños e veciñas de Ames esta é a xustificación de por qué o BNG se abstivo na votación.”

ANEXO I ORZAMENTO MUNICIPAL 2008

RESUMO POR CAPÍTULOS

	GASTOS
	EXERCICIO
	INGRESOS
	EXERCICIO

	DENOMINACIÓN
	2008
	DENOMINACIÓN
	2008

	CAPÍTULO 1
	   7.136.693,02 € 
	CAPÍTULO 1
	    5.154.194,74 € 

	CAPÍTULO 2 
	   9.922.658,11 € 
	CAPÍTULO 2 
	    3.549.538,58 € 

	CAPÍTULO 3
	       379.547,35 € 
	CAPÍTULO 3
	    3.968.569,75 € 

	CAPÍTULO 4
	   1.019.304,88 € 
	CAPÍTULO 4
	    6.482.015,54 € 

	 
	 
	CAPÍTULO 5
	            7.815,00 € 

	GASTOS CORRENTES
	 18.458.203,36 € 
	INGRESOS CORRENTES
	 19.162.133,61 € 

	CAPÍTULO 6
	 14.514.593,85 € 
	CAPÍTULO 6
	 12.114.500,01 € 

	CAPÍTULO 7
	       159.500,00 € 
	CAPÍTULO 7
	       626.916,20 € 

	CAPÍTULO 8
	           3.000,00 € 
	CAPÍTULO 8
	                        -   € 

	CAPÍTULO 9
	       387.430,25 € 
	CAPÍTULO 9
	    1.619.177,64 € 

	GASTOS CAPITAL
	 15.064.524,10 € 
	INGRESOS DE CAPITAL
	 14.360.593,85 € 

	TOTAL ORZAMENTO
	 33.522.727,46 € 
	TOTAL ORZAMENTO
	 33.522.727,46 € 


E non habendo mais asuntos de que tratar, o señor alcalde presidente dou por rematado o acto e levantou a sesión ás vinte e tres horas do día de referencia, de todo o que eu como secretaria certifico.

Vº Prace                                                                        A secretaria

